
Hastigirisha Stava

હસ્તિગિરીશસ્તવઃ

શ્રીમચ્છ્રીનિધિયોગીન્દ્રશ્રીરઙ્ગેશયતીશ્વરૌ   ।
પ્રણમ્ય સાદરં કુર્વે હસ્તીશસ્તવમદ્ભુતમ્ ॥ ૧॥
પ્રહ્લાદજનકોદ્દામદાનવૈભવશાલિનૌ ।
કરિક્ષ્માભૃદધીશાનૌ કલયેમહિ કાવપિ ॥ ૨॥
કનત્પરમમાયિને કરિગિરેરધઃ સ્થાયિને

ચરાચરવિધાયિને ચતુરભીષ્ટસન્દાયિને ।
નમઃ પરમયોગિને નતજનાવનોદ્યોગિને

નૃશંસહતિકાયિને નૃહરયે જગત્કાયિને ॥ ૩॥
શ્રિયા સહ વિહારિણે શ્રુતિશિરઃસુ સઞ્ચારિણે

પ્રભૂતભયહારિણે પ્રબલદૈત્યસંહારિણે ।
શુકાદિહિતકારિણે શુભગુણૈરલઙ્કારિણે

નતત્રિપુરવૈરિણે નમ ઇદં મધર્વૈરિણે ॥ ૪॥
સટાપટલભીષણં સરલકેસરોદ્ભૂષણં

સમસ્તગદશોષણં સરસસાધુસમ્ભાષણમ્ ।
વિશિષ્ટજનતોષણં વિધિશિવેન્દ્રસમ્પોષણં

નમામિ ભવપેષણં નરહરિ મહીભૂષણમ્ ॥ ૫॥
કરિગિરિતટાધારા ધારાધરપ્રકરોપમા

નિરુપમગુણોદારા દારાર્ધદેહમુખેડિતા ।
વભયસમુત્તારા તારાધિપપ્રતિમાનના

નિરવધિદયાસારા સા રાજતે પરદેવતા ॥ ૬॥
કરિગિરિતટોત્તંસં તં સમ્પ્રવૃદ્ધબલોદયં

નિજબલગલત્કંસં કં સંવ્યવન્તમમું સદા ।
મુનિજનકૃતાશંસં શં સન્દધાનમહં ભજે

રુચિરસમસાધ્વંસં ધ્વંસં વિપદ્વિતતેઃ સતામ્ ॥ ૭॥
કરિગિરિપતિં  શ્રીશં શ્રીશઙ્કરપ્રમુખાર્ચિતં 

સકલભુવનાધીશં ધીશં બલર્દ્ધિવિશોભિતમ્   ।
નવજલદસઙ્કાશં કાશંસનીય ગુણોત્કરં

જગતિ દહરાકાશં કા શંસતીહ ન દેવતા ॥ ૮॥
પ્રત્યૂષસ્મયમાનપઙ્કજસદૃગ્દૃગ્દર્શનીયાનનઃ

પ્રત્યાદિષ્ટસુરાભિયાતિનૃપતિપ્રોદ્દામભૂમાઙ્કુરઃ  ।
અસ્માદૃગ્જન ....પ્તાવતારઃ ક્ષિતા-

વસ્માન્ રક્ષતુ હસ્તિશૈલશિખરસ્થેમા પુમાન્ કેસરી ॥ ૯॥
હસ્ત્યદ્રિનાથ વરદત્વમનન્યલભ્ય-

મુચ્ચૈસ્તરાં પ્રકટયન્નિવ શ‍ૃઙ્ગદેશે  ।
તિષ્ઠસ્યહો વરદમૂર્તિરિતિ   પ્રતીમો

નો ચેચ્છરીરયુગલાશ્રયણં કિમર્થમ્ ॥ ૧૦॥
પાયાન્નઃ પાતકેભ્યઃ કરિશિખરિપતિઃ કાલમેઘાભિરામઃ

કન્ન્દર્પોદ્દામદર્પપ્રશમનનિપુણસ્વીયલાવણ્યભૂમા ।
ત્રય્યન્તશ્રાન્તચિન્તાનઘતરવિબુધવ્રાતતોષ્ટૂયમાનઃ

શ્રીમાન્ શ્રેયવિધાતા નિજપદ નલિનદ્વન્દ્વસેવાપરાણામ્ ॥ ૧૧॥
ભૂમા ભૂમાવુમાપત્યભિનુતમહિમા સર્વકલ્યાણસીમા

ભૂમાભૂમાવહશ્રીકરિગિરિનિલયો યોગિભિર્ગેયનામા ।
કામાદ્ વૈમાનિકાદ્યૈર્દુરવગમગતિર્વૈરિમ્ભીમાત્મશક્તિઃ

શ્રીમાન્ પુષ્ણાતુ ધામાન્યજનદૃગપદં તિગ્મધામત્રિધામા ॥ ૧૨॥
ઇન્દ્રાદ્યા દેવવર્ગાઃ પરિચરણપરાઃ સ્વાધિકારે નિયુક્તા

નિત્યૈર્નૈમિત્તિકૈર્વા શ્રુતિશતવિહિતૈઃ કર્મભિઃ પૂજિતાશ્ચેત્ ।
તૃપ્તાશ્ચૈવ પ્રસન્નાઃ કરિશિખરિપતે ત્વત્પ્રસાદાય ભૂયઃ

કલ્પાન્તે હીતિ ગીતં વિશદમભિહિતં સૂત્રભાષ્યાદિકે ચ ॥ ૧૩॥
આતસ્તાન્ પૂજયામઃ પ્રસદનમિહ તે પ્રાર્થયન્તઃ પ્રકામં

રાજ્ઞઃ કાઙ્ક્ષન્ પ્રસાદં હ્યુપચરતિ યથા ભૃત્યવર્ગં તદીયમ્ ।
સ્વાભીષ્ટાવેદનં તન્મુખત ઉરુગુણં નીતિવિત્સાર્વભૌમા

મન્યન્તે સામ્પ્રતં શ્રીકરિશિખરિપદે પૂજનં યુક્તમેષામ્ ॥ ૧૪॥

2 sanskritdocuments.org



હસ્તિગિરીશસ્તવઃ

ધાર્યત્વાચ્છેષભાવાન્નિયમનવિષયત્વાદ્ વિધેયત્વતશ્ચ
શ્રીમન્ હસ્તિક્ષમાભૃન્નિલય તવ તનુર્દેવતા ઇન્દ્રમુખ્યાઃ ।

તદ્યાજી ત્વત્પ્રસાદં પ્રસભમભિલષંસ્ત્વત્તનુત્વેન જાનન્
કિં  ન્વૈકાન્ત્યં ન વિન્દેદ્ વરદ કથય મે દાસદાસાનુસેવી ॥ ૧૫॥

યઃ પ્રાધાન્યેન દેવં .... જડમતિર્વાઞ્છિતાપ્ત્યૈ સ ન સ્યા-
દેકાન્તી દેવરાજ ત્વદુપમમિહ નો વ .... ।

ચત્વારો વૈ પુમર્થાઃ પરમપુરુષતો નાન્યતો લબ્ધુમર્હા
ઇત્યેવં સઙ્ગિરન્તે  કિલ ફલચરણે ભાષ્યકારાદયોઽમી ॥ ૧૬॥

ચર્મપ્રાયા હિ દેવા ઇતિ કથનમપિ પ્રાયશઃ પ્રૌઢિવાદઃ
સ્વાતન્ત્ર્યં નૈવ તેષાં ક્વચિદપિ વિષયે પારતન્ત્ર્યં તુ કાષ્ઠા ।

ઇત્યેવં હસ્તિનાથ સ્ફુટયિતુમપિ વા તાદૃશોક્તિર્વિભાવ્યા 
નો ચેદ્ દેવાધિકૃત્યાં કથમિહ ઘટતે દેવતૈશ્વર્યવાદઃ ॥ ૧૭॥

સ્વપ્રીતિદ્વારકં યત્ પરમપુરુષસમ્પ્રીતિનિષ્પાદનં ત-
દ્ધ્યૈશ્વર્યં દેવતાયા ઇતિ તદધિકૃતૌ ભાતિ સૌદર્શનોક્તિઃ ।

ચર્મપ્રાયત્વવાદે કથમિવ ઘટતે હસ્તિશૈલેશ સૈષા
દોષાશેષાભિનન્દ્યા તદિહ બુધજનૈર્દેવતૈશ્વર્યમર્થ્યમ્ ॥ ૧૮॥

પારાશર્યઃ પ્રમાણં પટુતરધિષણો દેવતૈશ્વર્યસિદ્ધૌ
કલ્પ્યા પૂર્વાદિપક્ષં નિરસિતુમકરોદ્ યચ્છ્રુતત્વાચ્ચ  સૂત્રમ્ ।

રક્ષાયાં સાચ્ચરિત્ર્યાં શ્રુતિશિખરગુરુર્દર્શયિત્વા પ્રમાણં
હ્યૂચે હસ્તીશ દેવાન્તરયજનમપિ બ્રહ્મમીમાંસકાનામ્ ॥ ૧૯॥

સાક્ષાચ્ચતુર્મુખમખે હવિરન્વભૂસ્ત્વં
શક્રાદયઃ કિલ ન તત્ર તદન્વભૂવન્ ।

હસ્ત્યદ્રિનાથ વરમેવમદાઃ સુરેભ્યો
નો માનુષેભ્ય ઇહ હેતુમુદારસત્ત્વમ્ ॥ ૨૦॥

યદ્દેવતા ત્વમધુના યદિ સમ્બ્રવીષિ
તદ્વા કુતઃ સુરગણે ભગવન્ દયેથાઃ ।

આજ્ઞૈવ હેતુરિહ દેવગણસ્ય તત્ત્વે
નો ચોદનાર્હ ઇતિ ચેત્ કિમહં બ્રવીમિ ॥ ૨૧॥

વેદાન્તદેશિકવરૈઃ ક્વચન પ્રબન્ધે
દેવા હિ કઞ્ચુકસમા ઇતિ તાવદુક્તમ્ ।

યષ્ટવ્યતા પ્રપદનાન્વયિનાપિ તેષા-
મુક્તા ક્વચિત કથમિદં ઘટતે કરીશ ॥ ૨૨॥

જૈમિન્યનીશ્વરવચોનિચયોપપત્તિ-
ન્યાયેન દેશિકવચોઽપિ વિભાવનીયમ્ ।

સર્વૈશ્ચ પણ્ડિતજનૈરિતિ સમ્પ્રતીમો
હસ્તીશ્વરૈવમુપપાદયસિ ત્વમેવ ॥ ૨૩॥

ભાષ્યે હિ બ્રહ્મશબ્દઃ ક્વચિદધિકરણે ભાતિ સામાન્યવાચી
તસ્મિન્નેવાવભાતિ ક્વચિદધિકરણેઽસાવસાધારણોઽપિ ।

અત્ર શ્રીતત્ત્વટીકાપ્રકટિતનયતઃ કઞ્ચુકપ્રાયતોત્તે-
ર્દેવાનાં માન્યવર્યં કરિશિખરિપતે બોધયસ્યઞ્જસા ત્વમ્ ॥ ૨૪॥

યસ્મિન્ પક્ષોઽસ્તિ ભાષ્યપ્રમુખબહુતરગ્રન્થસંવાદભૂમા
તસ્મિંસ્તાત્પર્યમેવાકલયિતુમુચિતં   વેદચૂડાગુરૂણામ્ ।

શ્રીશે બ્રહ્મણ્યનીશે ત્વયિ વિધિમુખસાધર્મ્યબુદ્ધિં  નિરોદ્ધું
મન્દાનાં મન્વહે શ્રીકરિશિખરિપતે કઞ્ચુક પ્રાયતોક્તિમ્ ॥ ૨૫॥

સકૃદ્યષ્ટસ્ત્વં મે ક્ષિપસિ સહસા સર્વદુરિતા-
ન્યનન્તાન્યચ્છેદ્યાન્યનુપમગુણ શ્રીકરિપતે ।

કથઙ્કારં કારાગૃહનિગલયોગ્યા વિધિમુખાઃ
સુરાઃ શક્તાસ્તાદૃગ્દુરિતલવનિર્ધૂનનવિધૌ ॥ ૨૬॥

સકૃત્ ત્વાં પશ્યન્તઃ સમદગજગણ્ડસ્થલગલ-
ન્મદસ્રોતઃક્રીડદ્ભ્રમરપટલીવિભ્રમભૃતઃ ।

નરીનૃત્યન્નારીરુચિરકબરીકાન્તિલહરી-
પરીતાન્ ગાહન્તે સપદિ હિ ગૃહાન્ હસ્તિરમણ ॥ ૨૭॥

સકૃત્ ત્વાં સમ્પશ્યન્ સકૃદવનતાભીષ્ટવરદં
સમસ્તૈસ્ત્રય્યન્તૈઃ સમધિગતપારમ્યમનઘમ્ ।

શુનાસીરસ્તમ્બેરમમુખમખાભ્યર્થનકલા-
નભિજ્ઞઃ શ્રીહસ્તિક્ષિતિરમણ ધીરશ્ચ ભવિતા ॥ ૨૮॥

સકૃત્ ત્વાં દૃષ્ટ્વા યઃ સજલજલદચ્છાયમમલં
સમસ્તૈર્યોગીન્દ્રૈરભિનુતમિહ શ્રીકરિપતે ।

સ મૃત્યોઃ સમ્ભૂતાં ભિયમથ વિનિર્ધૂય સહસા
મહાનન્દબ્રહ્માનુભવસુપરીવાહમયતે ॥ ૨૯॥

વિધાતારં કેચિચ્છરણમભિગચ્છન્તિ નિપુણાઃ
સુધાશાનામીશં કતિચન પરે ત્વન્યમપિ વા ।

વૃથામીષાં યત્નઃ કરિગિરિપતે ત્વદ્ગુણકથા-
સુધાસ્વાદાભિજ્ઞાઃ કિમપિ ગણયન્ત્યલ્પશકરાન્ ॥ ૩૦॥

ત્વદાયત્તામીષાં સ્થિતિરધિકૃતિર્વા  દિવિષદાં
દિગીશાનાદીનામિતિ ખલુ ન જાનન્તિ હિ જડાઃ ।

અતસ્તાન્ સેવન્તે પરિમિતફલપ્રાપ્તિચપલાઃ
કરીશ ત્વન્માયાપરવશમશેષં જગદિદમ્ ॥ ૩૧॥

સૃજસ્યાદૌ વિશ્વં સમવસિ તતઃ સંહરસિ ચ
ત્વમેવ શ્રીહસ્તિક્ષિતિરમણ નાન્યઃ પ્રભવતિ ।

ત્વયા દત્તાં શક્તિં  વિધિશિવશચીશપ્રભૃતયો
દધાના લોકાનામધિકૃતિમમી  બિઅતિતરામ્ ॥ ૩૨॥

ન જાને શ્રીજાને નલિનનયને નાગશયને
પ્રધાને દેવાનાં ત્રિજગદવને દત્તનયને ।

ત્વયિ શ્રીહસ્તિક્ષ્મારમણ ભગવન્ ભક્તિમતુલાં
વિના મુક્તેરન્યત્ કિમપિ નિગમાન્તૈરવધૃતમ્ ॥ ૩૩॥

ત્વમેવ બ્રહ્માદ્યં પરમપુરુષ શ્રીકરિપતે
ત્વમેવં ત્રય્યન્તૈરભિનુતપદો યોગિભિરપિ ।

ત્વમેવ શ્રીકાન્તો નિખિલજગદન્તર્યમયિતા
ત્વમેવ ત્વામાતઃ કિલ શરણમન્ત્ર્યાજમભજમ્ ॥ ૩૪॥

જગત્સૃષ્ટિસ્થેમપ્રલયરચનાકેલિવિવશં
જનિક્લેશત્રસ્તપ્રચુરજનતાત્રાણનિપુણમ્ ।

દયાદુગ્ધામ્ભોધિં  દનુજમથનં દિવ્યચરિતં
કરીશ ત્વાં દૃષ્ટ્વા શરણમિતિ વાચં સમફણમ્ ॥ ૩૫॥

પુંસૂક્તં સકલં કરીશ ભવદેકાન્તં વરીવૃત્યતે
સર્વામ્નાયગણપ્રધાનતમતામસ્ય સ્મરન્તિ સ્ફુટમ્ ।

ગીતા ત્વન્મુખનિર્ગતા સુમહિતાધીતા વિમુક્ત્યર્થિભિ  -
સ્ત્વત્પારમ્યપરા વિરાજતિતરાં કો વા સમઃ કથ્યતામ્ ॥ ૩૬॥

ઈશાનશ્રુતિવૈભવેન ગિરિશે નેતું ન યુક્તં હિ તત્

ષષ્ઠ્યા અન્વયદુસ્થતાપ્રસજનાત્ તત્પૂર્વવૃત્તેઃ સ્ફુટમ્ ।
કિં  તુ ત્વત્પરમેવ સર્વવિબુધૈરભ્યર્થનીયં બલા-

દેવં વિષ્ણુપુરાણમુખ્યવચનૈર્હસ્તીશ નિર્ધારિતમ્ ॥ ૩૭॥
સત્યં જ્ઞાનમનન્તમાદ્યમમલં નિત્યં સ્વયઞ્જ્યોતિષં

સર્વવ્યાપિ સુસૂક્ષ્મભૂતમભયં ત્વામાહુરાદ્યા  ગિરઃ ।
ત્વામન્તર્વિનિવેશયન્તિ   મહતા યત્નેન યોગીશ્વરાઃ

કિં  બ્રૂમો મહિમાનમદ્ભુતતમં હસ્તિક્ષમાભૃત્પતે ॥ ૩૮॥
કિં  ત્વાં જાનન્તિ મૂઢાઃ કલુષિતહૃદયા હસ્તિશૈલેશ્વર ત્વત્-

સાન્નિધ્યેઽવસ્થિતા અપ્યધિનિધિ ચરતાં કિં  નુ તજ્જ્ઞાનમસ્તિ ।
ક્ષુદ્રાન્ નિદ્રાનુસક્તાનપિ પશુસદૃશાન્ બ્રહ્મવિન્નિન્દનૈકા-

નન્દાન્ મન્દાનહન્તાપ્રથમજનિગૃહાંસ્ત્વં કથં તાન્ સહેથાઃ ॥ ૩૯॥
ચાતુર્માસ્યં સમગ્રં વ્રતમિહ ચરિતં ત્વત્કૃપાવૈભવેન

શ્રીમન્ હસ્તીશ્વરાદ્યં વ્રતમનુચરિતં નિસ્તુલે રઙ્ગધામ્નિ  ।
અધ્યાપ્ય બ્રહ્મવિદ્યામનુપમવિષણાનાશ્રિતાઞ્છાત્રવર્ગાન્

નિઃસીમાનન્દમાપ્તઃ પ્રચુરબહુમતિસ્ત્વચ્ચરિત્રેષુ વર્તે ॥ ૪૦॥
ભૂયો ભૂયો નમામિ ત્વદનઘચરણામ્ભોરુહદ્વન્દ્વમેવ

શ્રીમન્ હસ્તીશ નિસ્તીર્ય ચ ભવસરણૌ જાઙ્ઘ્રિકત્વં  પ્રહૃષ્ટઃ ।
વાચાં પ્રાચાં પ્રવાચામપિ ખલુ વિષયસ્ત્વં કથં માદૃશાનાં

પ્રજ્ઞાદૌર્લભ્યભાજામહહ કુવચસાં ગોચરત્વં પ્રયાસિ ॥ ૪૧॥
શ્રીમાઞ્છ્રીમચ્છઠારિવ્રતિકલિતશતસ્તમ્ભવન્મણ્ટપાન્તે

ડોલાડોલાયિતાત્મા મણિમયમકુટજ્યોતિદૃગ્ભાસિતાશઃ ।
રાજા રાજાધિરાજપ્રમુખદિવિષદાં હસ્તિશૈલેશ્વરાખ્યો

દેવો દેવો મુદે વો ભવતુ મમ જનાઃ સ્મેરવક્ત્રારવિન્દઃ ॥ ૪૨॥
મુક્તૈશ્વર્યં જગદ્વ્યાપરણવિરહિતં સૂત્રિતં સૂત્રકારૈ-

સ્તસ્યેત્થં ભાવમાહુઃ  કિલ ગુરુચરણા ભાષ્યકારાદયોઽમી ।
રાજ્ઞાં છત્રાદિવત્ તે કરિરમણ જગત્કારણત્વં વિમુક્તે-

ર્હેતુત્વં લક્ષણે દ્વે તદુભયવશતો લક્ષ્યસેઽન્યાદૃશસ્ત્વમ્ ॥ ૪૩॥
મુક્તૈશ્વર્યં જગદ્વયાપરણમપિ યદિ બ્રહ્મણો લક્ષણં તત્

ભજ્યેતાતિપ્રસઙ્ગાત્  કથમિવ પરમં બ્રહ્મ જિજ્ઞાસિતું સ્યાત્ ।
જિજ્ઞાસ્યત્વં જગત્કારણગતમિતિ ચ સ્પષ્ટમામ્નાયમૌલા-

વાતો મુક્તેષુ હસ્તિક્ષિતિરમણ જગદ્વ્યાપૃતિર્નોચિતેતિમ્ ॥ ૪૪॥
યુક્તં તન્મન્મહે શ્રીકરિરમણ વયં ત્વત્કટાક્ષાદ્ વિમુક્તા

બ્રહ્માનન્દાનુભૂતિપ્રકલનવિષયે સામ્યમેતે વહેયુઃ ।
જિજ્ઞાસ્યત્વં મુમુક્ષોઃ કથમિવ ઘટતાં ત્વં હિ જિજ્ઞાસનીયઃ

સર્વૈસ્તાપત્રયાર્તૈસ્ત્વદુપજનિતધીશક્તિમાન્ નોઽપરઃ સ્યાત્ ॥ ૪૫॥
અપારે કૂપારે તૃણમિવ તટં કેનચિદિતં

ત્વસારે સંસારે સ્થિરતરરુચિર્દુસ્તરતરે ।
મુરારે કંસારે કરિગિરિપતેઽહોબિલમુનિ-

ષ્વહં તત્કારુણ્યાત્ સમગણિષિ ધન્યોઽહમધુના ॥ ૪૬॥
અસ્માન્ રક્ષતુ હસ્તિશૈલશિખરેત્યેવં તુરીયં પુનઃ

પાદં કઞ્ચન હસ્તિરાડુપદિશન્ સ્વપ્નેઽવબોધ્યૈવ મામ્ ।
દીક્ષાં સંશ્રિતરક્ષણે પ્રકટયસ્યુચ્ચૈસ્તરાં શ્રીપતે

વાત્સલ્યૈકવશંવદસ્ત્વમબિભો નાનાવતારાન્ ક્ષિતૌ ॥ ૪૭॥
વેગાતુઙ્ગતરઙ્ગસઙ્ગમદશાવ્યાલોલદમ્ભોરુહ   -

ચ્યોતત્સ્ફીતમરન્દવૃન્દલહરીપારમ્પરીમેદુરે ।
રોધસ્યુત્તરતોઽવભાસિ ભગવન્ હસ્તિક્ષમાભૃત્પતે

ત્વત્સેવારસિકા ભવન્તિ મનુજા ધન્યાઃ ક્ષિતૌ સન્તતમ્ ॥ ૪૮॥
જન્તું કૃતમન્તું ભુવિ નન્તું યતમાનં

રક્ષસ્યરિપક્ષચ્યુતિદક્ષ સ્વયમીશ ।
ધારાધરદોરાહવધીરાનઘમૂર્તે

હસ્તીશ સુવિસ્તીર્ણગુણાસ્તીહ સમઃ કઃ ॥ ૪૯॥
હસ્તીશ નિસ્તુલતરસ્તુતિરત્નજાલ-

મસ્તીતિ મત્સ્તુતિરિયં પરમાસ્તિકેડ્ય ।
નોપેક્ષિતું ત્વલમહો શુકભાષિતાદૌ

સન્તોષમાકલયતે હિ મહાન્ નૃસાન્જ્ઞઃ ॥ ૫૦॥
ઇત્થં સવીરરઘુરાટ્છ્રુતિમૌલિયોગિ -

ક્ષ્માભૃત્ કરિક્ષિતિપતેઃ સ્તવમદ્ભુતાર્થમ્ ।
પ્રીત્યૈ હરેર્વ્યતનુત પ્રણિશમ્ય સન્તઃ

સન્તોષમત્ર કલયન્તુ ગતાભ્યસૂયાઃ ॥ ૫૧॥

હસ્તિગિરીશસ્તવઃ

શ્રીમદ્વીરરઘૂદ્વહશ્રુતિશિરોયોગિક્ષમાભૃત્કૃતં
હસ્તીશસ્તવમાદરાત્ પઠતિ યઃ શુદ્ધો વિશુદ્ધાશયઃ ।

જિહ્વાયામિહ નાનટીતિ સતતં વાગ્દેવતા તસ્ય સં-
સિધ્યન્તિ હ્યચિરેણ કિં  ચ મહિતાઃ સર્વે પુમર્થા ભુવિ ॥ ૫૨॥

ઇતિ શ્રીહસ્તિગિરીશસ્તવઃ સમાપ્તઃ ।
સ્તોત્રસમુચ્ચયઃ ૨ (૮૦)

